
Linus Livers – correspondent a Glion
Mutaziuns persunalas tier la redacziun externa dil Radio Romontsch en Surselva

DA MARTIN CABALZAR

■ Cun l’entschatta da fevrer 2006 ha il
schurnalist Linus Livers, oriunds da
Trun e sesents a Camuns, surpriu la
plazza da correspondent regiunal dil
Radio Romontsch a Glion. El daventa
successur da Richard Cavigelli ch’ei
ius en pensiun. La lavur da radio ei per
Linus Livers (46) buca nova, ha el gie lu-
vrau ils davos quater onns en pensum par-
zial e variabel tier Radio Grischa. Cheutras
ei sia vusch era bein enconuschenta agl au-
ditori romontsch. Aschia ha Linus Livers
bandunau Radio Grischa nua ch’ei pla-
scheva ad el fetg bein cun in egl larmont
per igl auditori e pil team da Radio Gri-
scha. Als auditurs da Radio Grischa vegn
cunzun la figura cabarettistica dil «Max»
ell’emissiun romontscha dil «Sapperlot» a
muncar senza lur autur Linus Livers. In-
summa ha Linus Livers contribuiu da ru-
dien al svilup ed alla cuntinuitad dallas
emissiuns romontschas sin Radio Grischa.

Essend la constellaziun familiara se-
midada ed ils dus affons ussa carschi ha
Linus Livers tschercau in’occupaziun
cumpleina. Quella ha Radio Romontsch
ussa saviu offerir cun la plazza vacanta da
correspondent regiunal a Glion e Linus
Livers selegra dalla nova sfida.

Tener aviert egls ed ureglias
Sia incarica seigi da tener aviert egls ed
ureglias per tut quei che schabegia ella
Surselva giudem, ha Linus Livers tradiu
enviers LQ. Siu raiun da lavur cumpeglia
ils cumins da Foppa, Lumnezia e Rueun,
siu plaz da lavur ei installaus ella quarta
alzada dil baghetg dalla Banca Cantuna-
la Grischuna alla Via centrala 4 a Glion.
Sco schurnalist, cabarettist, regissur e
persuna fetg engaschada sin camp cultu-
ral ha Linus Livers saviu enfilar ils davos
onns buns contacts, contacts che vegnan
a fructificar sia lavur schurnalistica sco
correspondent regiunal en ina regiun
ch’el enconuscha fetg bein. Insumma ha-
gi la lavur publica adina fascinau el, sin-
cerescha Linus Livers. «Jeu sun da natira
anora marviglius ed jeu ha bugen il con-
tact culla glieud», tradescha Linus Livers
sia motivaziun da luvrar sco schurnalist.
El ei bein cunscients ch’il schurnalissem
local e regiunal ei pli difficils e delicats

perquei ch’ins ei fetg maneivel dallas au-
dituras e dils auditurs. Il fatg ch’ins en-
conuscha biars exponents ed ei cun biars
per «Ti» sa levgiar, denton magari era en-
greviar la lavur schurnalistica, ei Linus
Livers cunscients. Sco schurnalist sesten-
ti el da restar neutrals e da schar vegnir a
plaid las opiniuns divergentas dils invol-
vi. Fascinaus ei Linus Livers cunzun dal-
la spertadad dalla lavur da radio. Saver
purtar sco emprem ina novitad munti
mintgamai ina gronda sfida. Secapescha
ch’il  schurnalissem local seigi era sutta-
mess ad ina certa repetiziun e rutina, da
quei ei era Livers cunscients.

Tras bia stortas al schurnalissem
Professiunalmein ei Linus Livers ve-
gnius suenter diversas stortas tiel schur-
nalissem. Suenter ils onns da scola pas-
sentai a Trun ha Linus Livers absolviu in

emprendissadi da pasterner-conditer a
Vuorz. In’allergia da frina ha denton
sfurzau il giuven pasterner da s’orientar
professiunalmein da niev e Linus Livers
fa in secund emprendissadi da hortulan.
Da quella clamada ei aunc il hobi dalla
tratga da bonsais restaus. Igl onn 1986
eis el allura maridaus cun sia dunna Hil-
da ed ensemen han els giu dus affons Jo-
doc (18) e Lea (16). Dapi 1992 ei la fa-
miglia secasada a Camuns en Val Lum-
nezia. Ferton che Linus ha fatg il postte-
nent ha sia dunna menau la canzlia.
Omisduas incaricas ein stadas occupa-
ziuns accessorias ch’ein svanidas resp. se-
reducidas en connex culla restructura-
ziun dalla posta e cull’incorporaziun da
Camuns ella vischnaunca da Suraua. 

Fetg engaschaus sin plaun cultural
Gia baul ha Linus Livers sentiu sia avei-

na pil teater e giu ina affecziun specia-
la pil cabaret. Ensemen cun Eligi De-
rungs ha el fundau 1993 il cabaret
«Paun cun péra» che ha delectau du-
ront otg onns in grond publicum. El
mument ei quei project sistius, ei seigi
denton buc exclaus ch’ins cuntinueschi
in bi gi puspei, remarca Livers. Ils da-
vos onns ei Linus Livers denton era
s’engaschaus sco mentur dil cabaret
musical ABCD e sco regisssur reali-
sond pliras inscenaziuns a Suraua ed a
Trun. Sin rucca ei l’inscenaziun dalla
cumedia «Mirandolina» da Carlo Gol-
doni culla Gruppa da teater da Luven.
La presentaziun vegn ad haver liug el
decuors dil november 2006. Tenor
pusseivladad vul Linus Livers era s’en-
gaschar vinavon sin quei sectur, mal-
grad sia occupaziun cumpleina tier Ra-
dio Romontsch.

Linus Livers, il correspondent regiunal da Radio Rumantsch en Surselva, selegra da sia nova sfida schurnalistica. FOTO M. CABALZAR

(mi) Margis, ils 28 da fevrer ha Victor
Darms la caschun da far fiasta. El
cumplenescha siu 85avel gi da na-
schientscha. Victor, che ei il pli vegl
habitont en nies vitg astga guder quei
gi da fiasta en cumpleina sanadad e da
buna veglia. Sco anteriur pur ed ustier
selegra el mintgaton dalla buna cum-
pignia en sia ustria Casa Nova. Den-
teren lai el gustar las bunas marendas
da sia feglia Martina. Naturalmein ha
el grond plascher da sia subbiadia
Laura. Da cor gratulein nus a Victor
e giavischein ad el vinavon biaras bia-
las uras e la benedicziun da Diu.

Gratulaziun ad Andiast: Oz festive-
scha si d’Andiast Nina Spescha-Spe-
scha il 75avel natalezi. Ils Tes cars da
casa gratuleschan a Ti da tut cor, gia-
vischan ina biala fiasta, buna sanadad
ed engrazian a Ti per tut il bien che
Ti fas cun nus. Possies Ti aunc cantar
biars onns cun Tia biala vusch las can-
zuns veglias d’avon 50 onns che van
deplorablamein en emblidonza.

■ ARTG PERSUNAL

■ MINIATURAS

Pedro e Laura
Las scolaras ed ils scolars en in quatier pe-
riferic d’in marcau dil sid fan pausa. Ils ins
maglian lur sandwich en in cantun ruassei-
vel, auters semovan, fan giugs, sediverte-
schan.

Anetgamein sereducescha la canera
d’affons. Entuorn in buob che schai per
tiara sefuorma in rudi.

«Pedro ei senza schientscha!», greschan
ussa entgins.

La scolasta cumpara. L’ambulanza vegn
clamada. In miedi. Dus assistents. La ba-
rella. La sirena.

L’auter di en scola ei il plaz da Pedro vits. 
A Laura, ina cumpogna da classa, fa

quella largia impressiun e quitaus. 
Ils geniturs da Laura ein stai dalla fer-

ma perschuasiun:
«Pedro ha piars la schientscha en con-

sequenza d’ina fleivlezia. Ils ses a casa han
lidinuot, Pedro pitescha fom. Ed a nus va
ei en sesez dètg bein.»

Dapi quei accident sil plaz-scola pren
Laura adina dus sandwichs cun ella en sco-
la.

(Versiun romontscha libra, tenor in input
dil Nouveau quotidien jurassien dils 11-12-
05.) Linard Candreia


